                      Төле би Әлібекұлының туғанына – 360 жыл

      Елім деп еңіреп, тәуелсіздік деп қан мен тер төккен ата-бабаларымыз, қоғам қайраткерлері, ұлт үшін жан аямай қызмет еткен ағартушылар, нар тұлғалар қаншама ғасыр өтсе де ел жадында. Аңызға бергісіз ерліктері, бір ауыз сөзбен елдің тыныштығын, бүтіндігін сақтай алған ержүрек, батыл бабаларымызбен қашан да мақтанамыз, құрмет етіп, ұрпақтан ұрпаққа өсиет сөздерін жеткізу қай кезеңде болсын тұтас қоғам үшін жауапкершілігі орасан зор міндет. Сондай ұлы, еңбегі ұшан-теңіз тұлғаларымыздың бірі де бірегейі, үш жүздің төбе биінің бірі - үйсін Төле би. Қазақтың әйгілі биі, шешен, демократ, талай зұлматтарда хан-сұлтандардың құрметті ақылгөйі, сенімді серігі, халқының қорғаны болған Төле би Әлібекұлының туғанына биыл 360 жыл. 
        Төле би халқымыз үшін, билікке де, шешендік өнерге де, әдебиет пен қоғам үшін де ауадай қажет болатын мол мұра қалдырған. Төле би айтты деген нақыл сөздер, басынан өткерген ерліктер, қысылтаяң сәттерде тыңнан жол тауып, ел мүддесін ту ете жасаған тапқырлықтар, аңыздар мен даналыққа толы өсиеттер күні бүгінге дейін құнды да, өзекті. Ол қазақтың Тәуке, Болат, Әбілмәмбет, Жолбарыс, Абылай хандардың тұсында ел билеу ісіне араласқан, аса ірі мемлекет және қоғам қайраткері болып табылады. Әз-Тәукенің кезінде құрылған «Билер кеңесінің» мүшесі, сол кезеңде құрастырылған «Жеті жарғы» аталатын заңдар жинағын шығаруға атсалысқан. Төле би 1663 жылы қазіргі Жамбыл облысы, Жайсаң өңірінде дүниеге келген. Ұлы жүздің Дулат тайпасы, Жаныс руынан. Қарапайым халық арасынан шыққан зерек бала әуелде екі даугердің арасына билік айтып, әке атын шығарса, кейіннен тұтас елдің жоғын жоқтап, хан билігімен қатар қойылатын құрметті дәрежеге жетеді. Оның бала күнінен ерекше болғандығы туралы бірнеше аңыздар бар. Біріншісі, Төле сәби күнінде әкесі Әлібек төсектің маңындағы бесікті есік жаққа қойдырған екен. Бір сәт ұйқысынан оянған әке өз көзіне өзі сенбейді. Есік тұсындағы бесік қайтадан төрге келіп қалған екен. Мұның тегін емес екенін сезген Әлібек дереу құрбан шалып, елге ас береді. Енді бірде ес білген ойын баласы кезінде Төле түс көріп «Бөз аласың ба, сөз аласың ба?» деген сауалға «Сөз аламын!» - деп жауап беріп, оянып кетсе керек. Әсіресе, ел арасында бидің «Қарлығаш әулие» атанғаны жөнінде, Данагүл келінін қалай таңдағаны туралы аңыздар кең тараған. Төле бидің даналығы келесі сөздерден байқалады:
Тамам жарлы жиылып,
Қонған жері кең болмас.
Тамам сұлтан жиылып,
Сөйлеген сөзі жөн болмас.
Ұры-қары жиылып,
Ұйытқылы ел болмас.
Жаманды қанша мақтасаң,
Жәйді білер ер болмас»
   Ордабасы жиыны кезінде Төле би басшылық жасап, жоңғар басқыншылығына қарсы бүкілхалықтық тойтарыс беруге ұйытқы болды. Шашырап кеткен қазақтардың басын қосып, Ресей мен Қытай секілді екі алпауыт мемлекет арасында оңтайлы саясат жүргізген Абылай ханды өкіл бала етіп тәрбиелеп, азамат қатарына қосуда Төле бидің еңбегі орасан. 1742 жылы Абылай тұтқиылдан шабуыл жасаған жоңғарлардың қолына түсіп қалғанда, оны тұтқыннан босатуда Төле би белсенділік танытты. Тарихи жырларда қазақ билеушілерінің атынан Әбілқайыр хан мен Төле бидің Орынбор әкімшілігінен Абылайды тұтқыннан босатуға ықпал жасауын өтінгені айтылады. Қазақтың үш жүзінен Төле би бастаған 90 адам елші боп барып, келіссөз жүргізіп, 1743 жылы қыркүйекте Абылайды тұтқыннан шығарып алады. Төле би ішкі және сыртқы саясатта сара бағыт ұстанды. Хандық пен мемлекет тұтастығын, тәуелсіздігін діттеп, жаугершілікте дұшпан қолында қалған қалалар мен жерлерді қайтаруға күш салды. Ресей мен Қазақ хандығы арасында байланыс орнатып, қарым-қатынасты дамытуға да үлес қосты.
      Төле би Келдібекұлы Ұлы жүзге ғана емес, алты алашқа аты мәлім, үш жүзге ортақ тұлға бола білді. Бұл оның кез келген күрделі кезеңде ірі оқиғалардың бел ортасында болғандығының көрінісі. Төле би дүниеден өткенін естіген Қаз дауысты Қазыбек би «Төле өлді дегенше, дүниеден әділет өлді десейші. Бүтін билікке Төле би жеткен, бүтін хандыққа Есім жеткен. Бұл екеуіне кім жеткен?» - деп, жер таянып, көзіне жас алған деседі [1, 56]. Халық арасында: «Әйтеке жарып айтады, Қазыбек қазып айтады, Төле тауып айтады», – деген қанатты сөздер сақталған. Төле би өз көңілін сұрай келген билердің еліңізге қандай өсиет қалдырасыз деген сұрағына былай деп жауап берген екен: «Жүзге бөлінгендердің жүзі қара. Руға бөлінгендердің құруға асыққаны. Атаға бөлінгендер адыра қалады. Көпті қорлаған көмусіз қалады. Хан азса, халқын сатады. Халық азса, хандыққа таласады».
     Жалпы, Төле би туралы зерттеулер мен еңбектер ертеректен жазылып келеді, күні бүгінге дейін де сан түрлі қырынан тың деректер де айтылу үстінде. Алғашқы лайықты бағалау жыраулардың жыр-толғауларында айтылып отырған. Жаңыл, Қожаберген Толыбайұлы, Балқы базар, Арғынсал Баймағамбетұлы секілді дүлдүл ақындар үш бидің атын жырға қосқан. Мәселен, Жаңыл ақын «Бір заң үш би шығарған, «Жеті жарғы» деген заң» деген тарихи деректі өз жырында тілге тиек етеді [2, 43]. Ал би туралы алғаш рет қағаз бетіне түскен зерттеу ретінде Шәкәрім Құдайбердіұлының «Түрік, қырғыз, қазақ һәм хандар шежіресі» еңбегін айтуға болады. Абылай ханның бала кезін, Сабалақ атанып, үйсін Төле бидің түйесін бағып жүрген деректерді келтірген. «Әбілмансұр жетім бала күнінде, «Қазақ - елім, Сарыарқа – жерім» деп іздеп, Үйсін Төле бидің қолына келді. Төле  би басында түйе бақтырып, онан соң жылқы бақтырып, ақырында әртүрлі мінездерін ұнатып, бала қылып күтіпті» [2, 65]. Ат ауыздығымен су ішкен аласапыран сәттерде елге төрелік айтқан дана би сыздаған жараның ауызынан табылып отырады. Ұлтымыз Ақтабан шұбырынды, Алқакөл сұламаны басынан өткеріп, тоз-тоз тарамдалған күй кешкен нәубет кезеңде ел тұтастығына қызмет етті. Соның бірі, Ордабасы жиыны кезінде жоңғар басқыншылығына қарсы бүкілхалықтық тойтарыс беруге ұйытқы болып, көш бастады. Шашырап кеткен қазақтардың басын қосып, оңтайлы саясат жүргізген Абылай ханды өкіл бала етіп тәрбиелеп, азамат қатарына қосуда Төле бидің қызметі орасан. 1742 жылы Абылай тұтқиылдан шабуыл жасаған жоңғарлардың қолына түсіп қалғанда оны тұтқыннан босатуда саңлақ би белсенділік танытты. Тарихи деректерде қазақ билеушілерінің атынан Әбілқайыр хан мен Төле бидің Орынбор әкімшілігінен Абылайды тұтқыннан босатуға өтініш жасағандығы айтылады. Қазақтың үш жүзінен Төле би бастаған 90 адам елші болып барып, келіссөз жүргізіп, 1743 жылы қыркүйектің 5-інде Абылайды тұтқыннан шығарып алған деседі [3]. Төле би хан, сұлтандардың, бектер мен билердің өзара қырқысының ұлт тәуелсіздігі мен бостандығына пайда бермейтінін біліп, ел бірлігін ту қылып көтерді. Оны бидің: “Елге бай құт емес, би құт”, «Батыр деген барақ ит, екі қатынның бірі табады, би деген бір бұлақ, қатынның ілуде біреуі табады», «Бидайдың сабанында дән жоқ, жаманның сөзінде мән жоқ», «Биің қылаң болса, елің ылаң болады» дейтін қанатты сөздерінен айқын аңғарамыз. Бізге жеткен аңыз-әңгімелерінің қай-қайсысында да Төле бидің ел бірлігін нығайту жолындағы ерен еңбегі аңғарылады. Халқымыздың бүкіл өткен жолындағы әртүрлі кезеңдерде жыр, мақал-мәтел, аңыз, эпос-жырларын молынан жинаған тарихшы Мәшһүр Жүсіп Көпейұлы: «Батырда Қаракерей Қабанбайдан асқан батыр жоқ, Үйсін Төле биден асқан би жоқ» – дейді. Төле биді өз кезінде хан да, қара да сыйлаған, ешкім ол кісінің алдын кесіп өтпеген. Төле, Қазыбек, Әйтеке – қазақ халқының алғашқы заң жүйесін жасаған үш кемеңгері, мемлекетіміздің үш тіреуі, әділдіктің үш тірегі, билік пен шешендіктің жығылмайтын үш туы еді. Қазақ зиялылығының салтанат құрғаны да, қазақтың сөзге тоқтаған кезі де осы үш бидің тұсы еді [4]. 
      Төле би 1756 жылы жылы Ақбұрхан-орда, қазіргі Түркістан облысы, Төле би ауданында қайтыс болған. Сүйегі Ташкентте жерленген. Кейбір деректер бойынша Төле би Жолбарыс хан өлген соң, Ташкентті алты жыл басқарыпты. Халық жадында Төле би Әлібекұлы қазақ халқының бірлігі мен тұтастығы, оның мемлекеттілігінің тәуелсіздігі үшін күрескен қазақ хандығының аса беделді мемлекет қайраткерлерінің бірі ретінде сақталды. Ташкент қаласында, халық арасында Төле биді қалай атаса, сол есімде Қарлығаш би кесенесі орналасқан. Оның тұлғасы қазақ мемлекеттілігін дамытудағы сіңірген еңбегі жөнінде тақырыптық шығармалар жасауда театр, әдебиет және өнер қайраткерлеріне шабыт береді.

